КАЛІ ЦВІЛІ САДЫ

ВЯЧАСЛАЎ ПАЛЕСКІ
(3.ХІ.1912 – 18.VI.1971)

Вячаслаў Пятровіч Станкевіч (такое сапраўднае прозвішча пісьменніка) нарадзіўся ў вёсцы Астрагляды Брагінскага раёна ў сялянскай сям’і. Вучыўся ў роднай вёсцы, а потым перайшоў у шырока вядомую Бабчынскую сярэднюю школу (потым школе будзе прысвоена імя драматурга і грамадскага дзеяча). Школа была з педагагічным ухілам, што дазволіла Вячаславу Пятровічу адразу пасля яе заканчэння (1924) працаваць настаўнікам Лазараўскай пачатковай школы суседняга Рэчыцкага раёна. Паколькі ён ужо ў гэты час пісаў допісы з калгаснага і школьнага жыцця (першыя з іх з’яўляліся ў друку з 1926 года), а крыху пазней вершы (самыя раннія датуюцца 1928 годам), то ўжо праз год яго запрасілі на работу літаратурным супрацоўнікам абласной газеты «Палеская праўда» (1930 – 1932). Праз два гады ён працуе ўжо ў газеце «Савецкая Беларусь». Праз год звязаў сваё жыццё і творчую дзейнасць з радыё. У 1933 – 1934 гадах быў рэдактарам моладзевага вяшчання Беларускага радыёкамітэта. Затым да пачатку вайны зноў працаваў у рэдакцыях газет «Калгаснік Беларусі» і «Совесткая Белоруссия» (1934 – 1941).

На пачатку вайны яшчэ супрацоўнічаў з газетамі ў эвакуацыі (Магілёў, Гомель), але ў снежні быў накіраваны ЦК КПБ у Маскву для работы ў беларускай рэдакцыі (радыёстанцыя «Савецкая Беларусь») Усесаюзнага радыёкамітэта. Радыёстанцыя вяла перадачы для жыхароў захопленай ворагам тэрыторыі. Пасля вызвалення Беларусі Вячаслаў Пятровіч працаваў (1944 – 1955) у рэдакцыі газеты «Звязда» на розных пасадах, а потым (з 1961) кіраваў рэдакцыяй Мінскай студыі тэлебачання. На працягу апошніх дзесяці гадоў жыцця з’яўляўся намеснікам, а потым старшынёй Дзяржтэлерадыёкампаніі БССР.

Вядомы Вячаслаў Станкевіч і як публіцыст, які займаўся праблемамі сельскай гаспадаркі ў даваенны перыяд, і аднаўленнем сацыялістычнай гаспадаркі ў пасляваенны. Яго артыкулы той пары даволі часта з’яўляліся на старонках беларускага партыйнага друку.

У 1930 годзе ў Гомелі выйшла кніга вершаў «Разгон», куды ўвайшлі творы трох паэтаў, сярод іх і вершы нашага земляка.

Аднак у пасляваенны час пісьменнік часцей будзе схіляцца да драматургіі. У 1949 годзе выйшла асобным выданнем п’еса «Песня нашых сэрцаў» (пастаўлена тады ж). Праз год убачыла свет і была пастаўлена п’еса «Калі зацвітаюць сады». Пасля аўтар пачаў пісаць камедыі, з якіх трэба адзначыць наступныя: «З таго свету», «Гарачыя пірагі», «Занадта многа непаразуменняў» (або «Сардэчна запрашаем»). У 1950 годзе асобнай кнігай выйшла п’еса «Когда зацветают сады» (пераклад М. Гаруліва).

Творчая спадчына Вячаслава Пятровіча абумоўлена тымі падзеямі, якія зведаў сам аўтар разам з краінай, менавіта таму ягоныя п’есы можна разглядаць як ілюстрацыі да тых ці іншых з’яў у жыцці народа на пэўным гістарычным этапе.

Так, у п’есе ў трох дзеях, шасці карцінах «Песня нашых сэрцаў» нават рэмарка, што месца дзеі – адзін з беларускіх гарадоў, а таксама пералік дзеючых асоб, сярод якіх трэба адзначыць сакратара гаркома партыі, старшыню выканкама, начальніка будаўнічага трэста і муляроў, галоўнага ўрача горада ўжо сведчаць аб выразных арыентацыях і густах драматурга, а таксама робяць прадказальнымі самую калізію і ўчынкі герояў твора. Амаль у падобным плане разгортваюцца падзеі ў п’есе ў трох, сямі карцінах «Калі зацвітаюць сады». Праўда, яна прысвечана іншай мясцовасці – былой Заходняй Беларусі, менавіта таму тут поруч з вобразамі сакратароў і камуністаў розных узроўняў з’яўляюца кулакі, ксяндзы і супрацоўнікі органаў унутранай бяспекі.
